
1.Introdución e xustificación . 

Seguindo o marcado polo Decreto 86/2015, do 25 de xuño, polo que se establece o currículo 

do Ensino Secundario Obrigatorio e do Bacharelato na Comunidade Autónoma de Galicia e 

atendendo a posibilidade dos centros docentes, de establecer materias de libre configuración 

e opcionais para os alumnos e alumnas de 2o de Bacharelato, presentamos a materia 

específica de Actividade Física para o último curso de Bacharelato. A materia terá un carácter 

eminentemente práctico e vivencial, ademais de propedéutico xa que estamos no último 

curso do Ensino Secundario. Terá unha carga horaria de 1 sesión semanal de 50 minutos. A 

estrutura da concreción curricular desta materia é a mesma que a establecida para a E.F. do 

Ensino Secundario, en canto a obxectivos, contidos, criterios de avaliación, estándares de 

aprendizaxe e competencias clave. As tarefas estarán adaptadas aos niveis de aprendizaxe 

do alumnado.  

Existen múltiples razóns que xustifican a oferta da materia de Actividade Física no segundo 

curso de Bacharelato. Moitas destas, xa reflectidas na introdución da materia que aparece no 

Decreto 86/2015, do 25 de xuño. A continuación mostramos un resumo dalgunhas destas 

xustificacións:  

-A Actividade Física estivo sempre relacionada dun xeito moi directo co ser humano, dende a 

existencia do home ata hoxe, aínda que a finalidade fose cambiando ao longo de cada etapa 

da humanidade.  

-Os beneficios da Actividade Física e do Deporte son indiscutibles. Tanto para a saúde física 

como a mental e emocional do ser humano.  

-O presente currículo de Actividade Física mantén a coherencia e a homoxeneidade coa etapa 

de Educación Primaria, nas etapas da ESO e do Bacharelato, entendendo a materia como un 

continuo, tanto nos seus contidos como nas aprendizaxes que debe conseguir o alumnado ao 

longo de todas as etapas do sistema educativo. De aí a necesidade de ofrecer a posibilidade 

de continuidade a estes aprendizaxes, tamén no último ano do Bacharelato.  

-A opcionalidade da Actividade Física en 2o curso de Bacharelato, dará a posibilidade de 

orientar ao alumno nos estudos superiores relacionados directamente coa materia. Dende a 

Familia Profesional de Actividades Físicas e Deportivas (Ciclo Medio e Ciclo Superior), os 

estudos de Grao de Ciencias da Actividade Física e o Deporte, ou outros estudos relacionados 

coa Actividade Física.  

-Os/as alumnos/as que ao finalizar o Bacharelato teñan intención de presentarse ás probas 

físicas para acceder ao Grao de Ciencias da Actividade Física e o Deporte, ou a oposicións a 

corpos especiais (Policía Nacional, bombeiros, etc.), poderán recibir unha orientación e guía 

para a preparación de ditas probas ao longo do curso, traballando así no carácter 

propedéutico do Bacharelato.  

-Como di o Decreto, a Educación Física, terá como fin estratéxico, introducir ao alumnado 

cara a práctica de actividades físico-deportivas e artístico-expresivas, nas que poida manter 

un papel de practicante activo ao longo da súa vida, tendo en conta as novas formas de 

prácticas motrices que xorden na sociedade actual, moitas delas vinculadas ao contorno 

próximo do alumnado pola motivación intrínseca que representan. Se no último ano de 

Bacharelato, non se oferta a continuidade da Educación Física, pódese perder o fin 

perseguido nas etapas anteriores, coa conseguinte desvinculación coa Actividade Física, nos 

inicios da súa idade adulta. Coa oferta da materia no último curso, amplíanse as posibilidades 

de ocio para o alumno, unha vez rematado o Bacharelato.  

-O currículo de Educación Física para o Bacharelato verase moi enriquecido coa oferta da 

materia de Actividade Física neste 2o curso, xa que estase a dar ao alumnado a posibilidade 

de continuar coa práctica da actividade física dentro do horario lectivo.  

A razón máis importante e a que motivou a este Departamento a propoñer esta materia é a 

continua demanda do alumnado de 1o Bacharelato, que dende sempre reclamou a materia 

de E.F. no último curso do Ensino Secundario, protestando moitas veces por non poder optar 

a ela. Xa que temos esta oportunidade imos tratar de que o movemento corporal siga a ser 

neste curso un xeito de que o alumnado poda mellorar a súa saúde, atopar actividades para 

o tempo de lecer, ou prepararse para o seu futuro profesional. Coa implantación desta materia 

este Departamento aposta seriamente pola continuidade da actividade física do alumnado, 

seguindo a contribuír no seu desenvolvemento integral.  

Os obxectivos, os contidos, os criterios de avaliación, os estándares de aprendizaxe, os 

procedementos e instrumentos de avaliación, o grao mínimo de consecución, e, a 

temporalización desta materia figuran nas táboas do departamento.  

En Vigo, a 20 de setembro de 2021. 
Asdo. Alfonso Ruso González 
Xefe do Departamento de Educación Física.  


